
 

CONVENIO DE COLABORACIÓN ENTRE A AXENCIA DE TURISMO DE GALICIA E A FEDERACIÓN 

ESPAÑOLA DE ASOCIACIONES DE AMIGOS DEL CAMINO DE SANTIAGO (FEAACS) PARA O APOIO 

Á ESTRUTURA E FUNCIONAMENTO DESTA ENTIDADE DURANTE O ANO 2026 

 

O xerente de Turismo de Galicia 

 

DECLARA: 

 

Que esta Axencia de Turismo de Galicia formalizou coa Federación Española de Asociacións de 

Amigos do Camiño de Santiago (FEAACS) o instrumento convencional arriba referido por un 

período de vixencia que abrangue dende a data da súa sinatura ata o 31 de decembro de 2026. 

Que o instrumento convencional ten por obxecto o outorgamento dunha subvención directa para o 

apoio á estrutura e funcionamento da Federación Española de Asociaciones de Amigos del Camino de 

Santiago (FEAACS) durante o ano 2026. 

Que existe converxencia de intereses entre as entidades asinantes en orde á consecución obxecto 

referido. 

Que o instrumento convencional que se pretende asinar se fundamenta no seguinte: 

 

Primeiro.- A Axencia de Turismo de Galicia, segundo o Decreto 196/2012, do 27 de setembro, polo 

que se crea a Axencia de Turismo de Galicia e se aproban os seus estatutos, ten como obxectivo, 

impulsar, coordinar e xestionar a política autonómica en materia de turismo e, en especial, a 

promoción e a ordenación do turismo dentro da comunidade. 

Para lograr esta finalidade a Axencia de Turismo de Galicia acomete, no ámbito das súas 

competencias, un decidido apoio á promoción e fomento do sector turístico de Galicia a través 

daquelas accións que lle permiten acadar os seus obxectivos. 

Segundo.- A Federación Española de Asociaciones de Amigos del Camino de Santiago (FEAACS) é 

unha organización de natureza asociativa e sen ánimo de lucro, que desenvolve as súas actividades 

no ámbito do Estado español, sendo a finalidade primordial da Federación potenciar e coordinar o 

labor propio das diversas Asociacións Españolas de “Amigos do Camiño de Santiago”, membros da 

mesma, e doutras entidades ou asociacións cuxos fins reúnan as condicións para desenvolver total 

ou parcialmente as súas actividades, entre outras, a promoción de calquera tipo de actividades 

culturais, conferencias, congresos, exposicións, viaxes e peregrinacións, en colaboración coas 

asociacións. 

Constituída formalmente en 1993, é unha institución que aglutina a asociacións de case todas as 

Comunidades Autónomas de España. O seu labor céntrase na recuperación da peregrinación e dos 

Camiños de Santiago, actuando como interlocutor ante institucións públicas e privadas de 

carácter nacional e internacional. 

A Federación conta con experiencia contrastada na organización e xestión de persoal voluntario 

destina a actividades nos Camiños, co fin de garantir unha atención de calidade baseada nos 

valores da hospitalidade tradicional. 

Un dos pilares da FEAACS é a creación e xestión da figura do “Hospitaleiro Voluntario”, incluíndo a 

organización de cursos de formación específicos, xa que dispón da capacidade técnica para a 

organización, administración e xestión de instalación destinadas á acollida de peregrinos 

(albergues e refuxios), asegurando un modelo de hospitalidade voluntaria e xenerosa. 

Ademais a Federación mantén unha relación constante cun variado número de asociacións 

estranxeiras e institucións internacionais. Entre elas atópase a Federación Europea “Camino 

Europa Compostela”, que une a asociacións do Camiño de Santiago de toda Europa, un espazo de 

colaboración que mantén viva a esencia do Camiño e conecta a miles de persoas, co obxecto de 

potenciar a cohesión das rutas xacobeas no ámbito europeo. 

Por último, dentro dos fins da Federación está exercer a representación das asociacións xacobeas 

ante organismos e institucións de carácter internacional, co fin de fortalecer a interlocución con 

asociacións de fóra de Europa (EE.UU., Canadá, China, etc.), fundamentais para o fluxo de 

peregrinos e a difusión global do fenómeno xacobeo. 

Terceiro.- A celebración do Ano Santo Xacobeo 2027 constituirá para a Comunidade Autónoma de 

Galicia unha nova oportunidade de potenciación de Galicia, así como de promoción e de reforzo da 

dimensión internacional do Camiño de Santiago e da propia comunidade. 

A Estratexia de Turismo de Galicia 2030 ten como misión impulsar un turismo auténtico e 

sostible. Esta articúlase a través de misións, sendo unha delas a denominada Galicia, destino 

auténtico e diferencial. Dentro desta misión recóllese a Medida Xacobeo 2027. O Ano Santo é un 

feito de gran relevancia non só para o turismo galego, senón para todo o territorio. O Xacobeo 

2027 debe ser unha celebración que achegue a experiencia e a riqueza do Camiño á poboación 

residente e que logre fomentar o sentimento de orgullo e pertenza entre esta. Garantir a 

accesibilidade e a seguridade no Camiño forma parte das prioridades para este ano santo. Tamén 

reforzar a acollida como un dos principais valores do Xacobeo, revitalizar os atributos máis 

auténticos da peregrinación e afondar no diálogo con todos os actores que interveñen no 

fenómeno das peregrinacións. 

 

A través deste convenio de colaboración instruméntase a concesión directa dunha subvención ao 

abeiro do disposto nos artigos 19.4.c) e 26.2 a) da Lei 9/2007, do 13 de xuño, de subvencións de 

Galicia, e 36.c) e 40.1a) do Regulamento da dita lei, aprobado polo Decreto 11/2009, do 8 de 

xaneiro, concorrendo, polos motivos sinalados, razóns de interese público para o outorgamento da 

subvención. Así mesmo, dada a especialidade do obxecto do convenio, ao ser a FEAACS a entidade 

que representa á maioría das asociacións de amigos do Camiño que operan en España, e a única 

que pode desenvolver o dito obxecto, non procede a realización dunha convocatoria pública, para 

os efectos do devandito artigo 26.2.a). 

 

Que os intereses converxentes das partes asinantes exclúen o ánimo de lucro, e non poden 

satisfacerse axeitadamente mediante a celebración dun contrato dos contemplados Lei 9/2017, do 

8 de novembro, de contratos do sector público, ou doutro instrumento alleo á natureza 

estritamente convencional. 

 

En atención ao exposto, e a fin de dar cumprimento ao preceptuado no artigo 15.2. da Lei 1/2016, 

do 18 de xaneiro, de transparencia e bo goberno, estímase xustificado o recurso á sinatura do 

instrumento convencional que se pretende, con exclusión doutras figuras.  

 

E para que conste, asínase esta memoria, en Santiago de Compostela 

 

O xerente de Turismo de Galicia 

 

Antonio Casas Calviño 

